Antur yr Actau


Pwy dorrodd ar draws pregeth Pedr?
Actau pennod 10, adnod 23-48
Fe glywais i ychydig amser yn ôl bod hi’n dal yn anghyfreithlon i dorri ar draws pregeth mewn gwasanaeth cyhoeddus mewn capel neu eglwys yn y wlad hon!  Ond fyddai neb wedi mentro arestio’r person dorrodd ar draws pregeth Pedr yn nhŷ Cornelius yn Cesarea.  Pwy oedd hwnnw?  Yr Ysbryd Glân!

Ar ôl cyfarfod Cornelius, roedd Pedr am wybod pam ei fod wedi anfon dynion i’w nôl o Jopa, ac eglurodd Cornelius ei fod wedi cael ymweliad gan un o angylion Duw a’i fod wedi cael gorchymyn i  Anfon rywun i Jopa i nôl dyn o'r enw Simon Pedr. Yna dechreuodd Pedr wedyn rannu’r newyddion da am Iesu gyda’r milwr duwiol hwn, ac hefyd gyda’r criw mawr o bobl sy’n cadw cwmni iddo (pobloedd ddim yn Iddewon mae’n siŵr).  Roedd Pedr wedi sylweddoli bod Duw tu cefn i’r holl ddigwyddiadau hyn, a bod Duw ddim yn dangos ffafriaeth. Mae’n derbyn pobl o bob gwlad sy’n ei addoli ac yn gwneud beth sy’n iawn. 

Dydy Pedr ddim yn cael siarad yn hir – ar ôl iddo gyflwyno Iesu fel y Meseia, un oedd yn gwneud daioni ac yn iachau, un gafodd ei groeshoelio ac yna ei wneud yn fyw eto, mae’r Ysbryd Glân yn penderfynu rhoi taw arno  (mae’n siŵr fod ambell un sy’n gwrando ar bregeth hir ar y Sul yn gobeithio y bydd yr Ysbryd Glân yn gwneud yr un peth eto!!) Syrthiodd yr Ysbryd ar bawb oedd yn gwrando, ac dechreuon nhw siarad mewn ieithoedd dieithr a moli Duw – yn union fel ar ddiwrnod y Pentecost gyda’r apostolion cyntaf.   

Nid jyst Pedr oedd yno i weld hyn yn digwydd.  Roedd wedi bod yn ofalus ac wedi gofyn i rai o’i ffrindiau Iddewig fynd gydag o, fel tystion.  Ac roedd y ffrindiau hyn yn gweld, heb amheuaeth o gwbl, fod Duw yn trin pawb, Iddewon a phobl o genhedloedd eraill, yr un fath. Byddai’r tystion yma yn bwysig wrth i Pedr fynd yn ôl i Jerwsalem i egluro wrth arweinwyr yr eglwys beth oedd wedi digwydd.   Roedd Duw wedi profi’r hyn roedd wedi ei ddweud wrth Pedr, a’r cam naturiol nesaf oedd bedyddio Cornelius a’i ffrindiau fel arwydd eu bod  nhw wedi dod i berthynas â Iesu y Meseia. Ac wedyn, mae Pedr yn cael gwahoddiad i aros ymlaen achos mae’r credinwyr newydd yma am gael gwybod mwy am Iesu a’r Ysbryd Glân.
Digwyddiad hanesyddol yn wir!  Roedd Pedr wedi gwneud rhywbeth doedd o ddim wedi ei wneud o’r blaen, a hynny er mwyn ufuddhau i Dduw, ac er mwyn rhannu’r newyddion da am Iesu.  
Efallai dy fod ti ddim wedi darllen y Beibl o’r blaen, a’i gymryd o ddifri, dim mewn gwirionedd.

Efallai dy fod ti ddim wedi gweddïo, go iawn.

Efallai dy fod ti ddim wedi gwrando yn iawn ar eiriau Iesu Grist.

Neu os wyt ti yn Gristion, efallai fod Duw yn gofyn i ti wneud rhywbeth dwyt ti ddim wedi ei wneud o’r blaen er mwyn rhannu’r newyddion da am Iesu. 

Meddwl am y peth dros y dyddiau nesaf!

